
Чи малтанах ҫакна калам: эп каланӑ сӑмах тёрёс, ыт-
тисем калани тёрёс мар тес кӑмӑл ҫук. Шедеврсем пир
ки тёрёс, тёрёс мар тесе калаҫни те — пач вырӑнсӑр япала 
вал. «Нарспи» пек илемлё хайлав — татах темнее ёмёр 
инҫӗшне каяс культура тексчӗ. Ёмӗрсен хутлӑхӗнче хӑй 
вал чӗптӗм те улшӑнмӗ, ӑна хакласси вара вӗҫӗмсӗр рас-
наланса, пуянланса, ҫӗнелсе пырё. Генисен, гениллё хай-
лавсен шӑпи урӑхла пулма та пултараймасть: содержа-
нипе мӗн вӑхӑт иртнӗҫем пуянланса пыма пӳрнӗ вёсене. 
Авӑ: чи малтанхи тапхӑрта Нарспин телейсӗр шӑпи 
пӑшӑрхантарнӑ поэмӑпа паллашакансене. Каярах ҫак по-
эзире пуянсемпе чухӑнсен хирӗҫ тӑрӑвне асӑрхакансем 
йышланнӑ. Унтан сарӑ хӗре халӑх идеале вырӑнне курса 
пахаласси те пурччӗ. Паян акӑ ҫамрӑк арӑма кӗрт, юхха, 
ҫын вӗлерен текенсем тупӑнчёс... Ыран татах улшӑнӗ 
лару-тӑру. Анчах сак чаплӑ поэмӑра фотографилле чӑнлӑх 
тупни, ӑна поэтӑн ачалла айкашӑвӗ тени, ӑна хамӑрӑн 
айванла чун-хакӑл ҫӳллӗшӗнчен (лутралӑхӗнчен тесен те 
юрамалла) хакласси нихҫан та мал ӗмӗт картне лараймӗ. 
Чун ҫӳллӗшӗ те, ун лутралӑхӗ те ӑнсӑртран килсе ҫак-
ланмастъ пирӗн хушша. Общество пурнӑҫӗ тӗпрен арканнӑ 
самантра (революци, вӑрҫӑ, перестройка...)унчченхи иде-
алсенче хура пӑнчӑ шыракансем яланах чиксӗр хатар-
ланса каяҫҫӗ. Халӗ те пур ҫав урмӑш туртӑм — Яковлев-
ра халӑх тӑшманне кураҫҫӗ ҫав «ӗҫченсем», Ҫеҫпӗлте — 
ҫынсене персе пӑрахса пуҫтахланнӑ революционера, К.И-
вановра — ачапчалла айкашӑва, Иван Мучире — ӗмӗрне 
пӗртен-пӗр калав («Чышка тытӑмӗ») ҫырса курнӑ жур
налиста... Нацилӗх пирки шухӑшланин тӳнтерле палли 
вӑл, ҫак япала, наци малашлӑхӗпе витӗнсе ӑна шанманл-
ӑха мала кӑларса пынин палли. Вульгарлӑ социологии 
тепӗр авкаланчӑкӗ урӑхла каласан. Тӳррипе вара асӑннӑ 
кашни художник шӑпи пирки наци культурин анлӑ кон-
текстне асра тытмасӑр, халӑхӑн ӗмӗрхи философине шута 
хумасӑр калаҫма ҫук. Ҫавна шута илни ирёксӗрех тарӑн 
шухӑша ӳкерет, пӗрме-пӗччен тёл пулакан факт кун пек 
чух аваллӑх тымарӗпе вӑйланать , чылай пулӑмпа 
пӗлтерӗшлӗ пӗр рете тӑрать, хамӑр ҫине урӑхла пӑхма 
хушать. Хайхискер, ӑнсӑртран кӗмсӗрт килсе лекнӗ 
вӗлтӗркке шухӑша сӗвӗртме тивет. 

Ака И.Юркинӑн «Мул» повеҫӗ: йӗкӗрешсем ҫурал-
сан ашшӗ-амашӗн хӑш ачи миҫе ҫул пурӑнма пултарасса 
пӗлесси килнӗ. Ик юплӗ сенӗк илсе кӗреҫҫӗ, капши ачин 
ятне пӗрер юп уйӑраҫҫӗ, вара ӑна туртса ҫураҫҫӗ. Чӑнах, 
пӗр хӗрне кёске ӗмӗр пӳрнӗ-мӗн, часах ҫӗре кӗрет вӑл. 
Тепри чиксӗр вӑрӑм пурнӑҫ пурӑнать, темӗн тӗрлӗ чыс-
сӑрланса пӗтет, вилессе те «хурахсен аллинчен» вилет. 
Ку ӑнланмалла — ун кун-ҫул йывӑҫҫине ашшӗсем хуҫса 
амантнӑ. Илпекӗн «Хура ҫӑкӑрӗнче» те — ашшӗн мута-
ланчӑк кӑмӑлне пулах ун хӗрён, ытарми Селимен шӑпи 
пӳкле вӗҫленет. Юратман пуян услаппа пӗрле пуласран 
тарса шыва сиксе вилет вӑл, савнӑ Тухтарсӑр (чухӑнсӑр 
тейӗпӗр) пуҫне ӑна никам та кирлӗ мар. «Нарспире» те 
ҫав сывлӑш — хӗрне «ҫукалла» пама килӗшмеҫҫӗ Михе-
терпе карчӑкӗ, ӑна ирӗксӗрлени чапсӑр ӗҫ пулнине 
тёшмӗртеймеҫҫё. Хушӑлкаран тарса килнӗ хӗрне карчӑк 

ҫӗрти-ҫӳлти хӑварми хӑртса пӗтерет. Ҫӗрти-ҫӳлти тени 
ӑнсӑртран мар, Пӗлӗтпе Ҫёр савӑшӑвӗ пуҫланнӑ тапхӑр-
та Нарспи те пӗве кӗрсе, пиҫсе ҫитет. Анчах Хӗвелпе 
Шыв савӑшӑвӗ («Хёвел тӗрӗ тёрлесе Вылять унӑн шыв-
ӗпе») ют пулса тӑрать ҫамрӑксемшӗн, хӗрӗн амӑшӗ ҫут 
ҫанталӑк йӗркине пӑсма ҫав тери хытӑ тӑрӑшать. Ҫурхи 
вӑрану мар, ешӗл чечек илемӗ те мар, укҫа, пуянлӑх 
кирлӗ ӑна. (Ac тӑвӑр-ха, «Шуйттан чуринче» те ҫав ну-
шаччӗ шӑллӗне вӗлерекен, пуян пулма шут хывнӑ 
пиччӗшӗн.) Ахальтен мар Хӗвел (кун-ҫул, халӑх пурнӑ-
ҫӗн ӗмӗрхи палли вӑл кунта) пур ҫут тӗнчене ӳсме, сарӑ-
лма хӑват парать, Нарспи амӑшӗ вара тӑван хёрне те 
пӗтме, типсе хӑрма, ҫӗрме сунать. Михетер карчӑкӗ ҫеҫ-
и? «Мулра» та ачисене пётме сунсах аркатаҫҫӗ пурнӑҫ 
йывӑҫҫине ватӑсем. Ю.Скворцовӑн «Юрӑҫ Ваҫҫа» калавӗ 
кӑтартуллӑ: пулма пултарас савӑшу ҫине шак хурса, 
каччӑ хӗре панулми (Библи символе) татса парать. Ҫав 
ҫимёҫе вара суптӑркаса ҫитнӗ пёр старик хӑй валли (мӗн 
тума кирлӗ ӑсран тайӑлнӑ ватта савӑшу улми?) упранӑ-
мӗн, ҫавӑнпа ӑна татса кайнӑ ҫамрӑкӑн пырӗ юнпа ту-
ласса ӗмӗтленет ӑнӑҫсӑр этем. Каллех тёнче йӗрки-тир-
пейне маннӑ ҫын сӑнарё умра, пурте вӗсем «тимӗр тылӑ» 
тытнӑ тейӗн алла, чӗрисенче вара усал-тӗсел йӑва ҫавӑрнӑ 
темелле ку ҫынсен. «Тимӗр тылӑ» тенӗрен... «Шалт-шалт 
тыллӑм, шалт тыллӑм, Ҫав кин пуҫне ҫи, тыллӑм», — 
вӑратать усала тухатмӑш карчӑк. Тӑхтаман та... ырӑ 
ҫынах пулнӑ-ши вал? Поэт хӑй ҫапла курать ӑна: «Лап-
так сӑмса, хёсӗк куҫ, Сарӑ ҫӳҫпе cap сухал; Лаши вёҫсе 
пырупа Пичӗ-куҫӗ пит усал». Ҫурхи хёвел каҫ еннелле 
сулӑннӑ авӑк ку. Усал вӑйсем алхасас вӑхӑт ҫитсе пы-
рать. Эппин, кӑмӑл мӑкӑлтанчӑкӗ тахҫанах пулнӑ пулӗ 
кӗрӳ пулассин — «пысӑк туй та пӑсӑк туй» кёрӳшё-ҫке 
вал! Ахальтен-им тухатмӑш карчӑк Тылла вӗслетнӗ пек 
сӗм вӑрман та Тӑхтамана Нарспи ҫинелле вӗслетет: «Тыт 
арӑмна, Тӑхтаман! Тыт арӑмна, упӑшка. Тарать усал ар-
ӑму! Вӑтӑр та пӗр пгуйттан пек Вӑрман улать...» 

«Епле вилнӗ Тӑхтаман?» — пуҫ ватаҫҫӗ хушӑлка-
сем. Хуравӗ паллӑ — пӳкле, чыссӑр вилнӗ. Ыррӑн вил-
нисен масарӗ тивӗҫмӗ те, тен, ӑна, «пӑсӑк туйра» асӑхнӑ 
этеме, арӑмне йытӑ вырӑнне хурса аҫтахаланакан ҫын-
на. Ҫылӑх ҫулӗ ҫине тӑнӑ героя поэт ахальтен ҫеҫ асӑр-
хаттармасть: «Хӗне, Тӑхтаман... Чунне кӑлар унӑнне» 
(шуйттана памалӑх-и тен?). «Анчах кайран хӑвӑннах 
ӳкӗнмелле ан пултӑр...» Ёнтё Михетер ирӗкӗ-айӑпёпе 
ун хӗрӗ те, кӗрӳшӗ те, ун карчӑкӗ те, Сетнер те... усал 
ҫулӗ ҫине тӑчӗҫ. Кӑтӑрса кайнӑ Усал вара хӑй ҫулӗ ҫин-
че пёр никама та картмасть: сарӑ хӗр-и вӑл, «икӗ вӑйлӑ 
алли пур» яшӑ-и («Нарспи»), «тугиҫӳхе чуп тума, алли 
ҫӑмӑл ӗҫ тума» Чӗкеҫ-и («Тимӗр тылӑ») — пурӗ пӗрех 
уншӑн. Нарспийё ҫын вӗлерет, Сетнерӗ ҫавнах тума 
ӗмӗтленет, Чӗкеҫӗ ҫӗр варринче (!) ҫула тухса каять. 
Элле... пӗлмен-и вӑл ҫав авӑкра шуйттансем алхаснине, 
чӑвашсен арҫурисем ахӑрнӑ вӑхӑтри хӑнана кӗртес йӑла 
ҫуккине («Ҫӗрле ҫӳрес хӑнам ҫук»)? Михетерӗн шуйт-
танлӑхне те уҫҫӑнах палӑртса пырать сӑвӑҫ: «урнӑ 
йытӑМихетер», «ашшӗ йытӑпулнӑта», «йытӑури айӗ-
нче Шатӑртатать сӗм вӑрман»; Нарспи пуҫӗ «пӗтрё ҫам-
рӑклах ашшӗ-амӑш ухмахран»; «Атте-анне ирёкё Ҫирё 
сарӑ хӗр пуҫне» (ас илӗр-ха: «Ҫав кин пуҫне ҫи...»). Нар
спи тӗлӗкӗнче вӑрмана пырса кӗнӗ Михетер пур усал-

тӗселе вӑратрӗ, вӑрман шуйттан пек ула пуҫларӗ. Унч-
чен-и-ха, Нарспипе савнине вӑл «Чипер кайӑр» тесе ӑса-
татчӗ. «Арҫурире» те ҫавах мар-и? Шӑпах усал вӑраннӑ 
самантра пырса кӗрет вӑрмана Хӗветӗр. Тен, Тӑхтаманӑн 
пулас шӑпи те курӑнать пулӗ ҫакӑнта, вӑрманта асӑхса 
ҫӳрес шӑпа. Ахаль мар вӑрман сӑнарӗ тӑтӑш Йӗрлӗ кун
та: ҫурхи кун вут-хӗмлӗн курӑнас, кӗрӳ сӑнне «пит 
усаллӑн» кӑтартас умӗн вӑрман «Темӗншӗн пит янӑрать». 
Кайран кӗпёр-кӗпӗр сиктерсе пуринчен малтан Тӑхта-
ман «килсе тухать»... Ак тата поэма вӗҫӗ: «Килсе тух-
рӗҫ вӑрмантан... икӗ урапа». Малалла мӗн пулнине пурте 
пӗлетпӗр: «Михетере вӗлернӗ..., Пӗтнӗ мӗскӗн Сетнер 
те...» Нарспи Турӑпа калаҫнине те ӑнланма пулать: 
«Мӗншӗн мана чун патӑн?» Ҫав чуна ашшӗпе амӑшӗ 
тата упӑшки кӑларса илеҫҫӗ унӑнне. Ку тӗнчере чунлӑн 
пурӑнмалӑх вьфӑн ҫук Нарспишӗн. 

К.Иванов тӗллевне пач шута хумасан, ӗҫ-пуҫа ҫиел-
тен кӑна хаклама «вӑй хурсан», наци культурны паян 
та чӗрӗ тымарӗсене ас тумасан ҫапла та шутлама пу
лать: Михетер ачине ырӑ тӑвасшӑн пулнӑ, кайран упӑ-
шкипе ҫураҫасса ӗненнӗ. Амӑшён те кӳренмелӗх сӑлтавӗ 
пур темелле вӑл енне кайсан, хӗрӗн те, каччин те, Сет-
нерӗн те... Кӳренӳ поэми ҫырса хунӑ тейӗн поэтӑмӑр. 
Паллах, вулакан паллӑ ӑста ҫырнине тёпе хурса тем 
шухӑш та ҫавӑрма пултарать, ӑна ку тӗлӗшрен чара-
канӗ те пулмӗ. Анчах Иванов кунпа хӑш енчен ҫыхӑн-
ма пултарӗ-ши? Вулаканӑн алла та, капла та улшӑнса 
пыракан кӑмӑлне мар, хӑи чунӗнчи сисӗм-туйӑма мала 
хунӑ-тӑр поэт никампа пӑтрашми сӑн-сӑпат хывнӑ чух. 
Ҫын тӗнчине мар, хӑй тӗнчине хывнӑ вӑл. Ахальтен-и 
ав Пушкин каланӑ: поэта хӑй хывнӑ тӗнче саккунӗсем-
пе кӑна хаклама май пур. Эпир вара хамӑра мала ху-
расшӑн, хамӑр ӑнланӑва классик ӑнланӑвӗ вьфӑнне кар-
тасшӑн. 

Паллах, кӳренӳ проблеми те пур пулӗ-ха поэмӑра. 
Ашшӗ ӳпкелешет-тӗр: ашшӗ-амӑшӗ тӑрӑшнине вырӑ-
на хуман пулать савнӑ ачи. Анчах «амӑшне пӑх та хӗрне 
ил» тенине асра тытас-тӑк, Нарспи чурӑс кӑмӑллӑ, хура 
ӑшлӑ пулассине шанмаллаччӗ-и ак? Туй-ҫуй пуҫланич-
ченех амӑшӗ ун пӗр сӑлтавсӑрах йӳҫсе ҫӳрет, хӑй вара 
ял ҫинче пӗрех ырӑ сӑпатлӑн курӑнма капашать, ял-
йышне вашават кӑмӑлпа туя чӗнсе ҫаврӑнать. Ҫапла пу-
рӑнаҫҫӗ Михетерсем — килте пӗр сӑн вёсен, ял ҫинче — 
тепре. «Ыр ҫын вилсен ят юлать», — тетчӗ «Арҫурири» 
Хёветӗр. Ырӑ ят юлӗ-ши Михетер вилсен? Юлмасси пал
лах, поэмӑри ӗҫ-пуҫ ҫакна аван кӑтартать. Апла-тӑк ьфӑ 
ҫын теме те тӑхтамалла пуле Михетере. Патриархаллӑ 
ял йӗрки-шывне Михетерпе карчӑкӗ шалтан туйса илей-
мен, хӑйсен сипет никӗсӗ тӑвайман. Ял ҫинче пӗр сӑпатлӑ 
курӑнса, ӑшра тепӗр шут хывассиех малта пулнӑ вёсен: 
мулшӑн антӑхаканӑн урӑхла пурӑнма майӗ те ҫук тесшӗн 
вёсен сӑнарӗсене калӑплакан Иванов. Тата тепӗр ен: Ми-
хетертен пуҫласа поэма тӑршшӗне пилӗк виле тӑтӑшланса 
каять. Хӑй вӑл арӑмӗпе танлаштарсан вашаватрах пек 
курӑнать, карчӑкӗ вара хӑвӑртах вӗҫерӗнет: тӑван хӗрне, 
пурнӑҫ пурӑнас (!) ҫамрӑка вилӗм сунма тытӑнать. Ку 
ӗнтӗ — хӑйне хӑй вилӗм сунни те; хӑйне вӑратнӑ Усал 
вӑратаканне те шеллесе тӑмасть. Алла пулсан, «пирӗн 
йӑх пӗттӗр», «тётӗм сӳнтёр» тесе хӑй ҫине хӑй ылхан 
йыхӑрать Михетерӗн карчӑкӗ. Хӑрушӑ ылхан ку, ял 
ҫинче ҫичӗ сыпӑк тӑршшӗне ахрӑмланса к а я к а н 
чыссӑрлӑх. Хӑйӗн ырӑ ятне кӑна мар, хӑй тӑсӑмӗн ятне 
те ҫӗртес кӑмӑл вӗриленет карчӑк ӑшӗнче. Паллах, кун 
пек ҫыннӑн ашшӗ-амӑшӗ пулма тивӗҫ те ҫук, Михетер-
сен чӗлхипе кунта усал-тӗсел калаҫать. Ку вара — по

эма никӗсне хывнӑ ытарлӑх палли, ӑна фотографилле 
чӑнлӑх картне антарса, хамӑрла, килтилле ӑнлантарни 
— ӑнӑҫсӑр ӗҫ. Тӑванлӑх «чӗрине» мӗн аркатни паллӑ аслӑ 
сӑвӑҫшӑн — мул. «Шуйттан чуринче» ку ыйтӑва тата 
тепре хускатать вал, унта та укҫашӑн чунне сутнӑ этем 
тӑван шӑллӗне вӗлерет. Ӑна та, Михетере те, тимӗр тыл-
ла алхастаракан карчӑка та усал явӑҫнӑ. Ку мӗнле пулса 
иртнине те ас тутарсах хӑварать художник: карчӑк куҫ-
не сӳс тылланӑ чух кантӑр шӑмми лекнӗ, шӑллӗне вӗле-
рекен пилсӗр ҫьш ана чиккине (шуйттан ҫӳрекен ҫул ҫине) 
вьфтнӑ, Михетер пуҫне ҫын умӗнче пуринчен малта пу
лас шухӑш ҫавӑрса янӑ. «Ёнтё паян юлашки Ёҫӗм пултӑр 
хӗрӗме», — тет вал туй кӳмипе тӑрмашнӑ чух. Юлашки 
ӗҫех! —качча парсан пӗрре те кайса курмасть вӑл ҫамрӑ-
ксене. Кун сӑлтавне «мӗн кӗҫӗнрен ӳстернӗ» хӗрӗ пит 
аван ӑнкарса илнӗ: «Устертӗр те укҫашӑн Сутса ярса 
пӗтертӗр». Хайхискерё, амӑшӗн мар, Нарспин ылханмал-
лаччӗ амӑшне... 

Илемлӗ хайлава социологи виҫипе, вульгарлӑ шкала-
па виҫиччен наци культурине тарӑнраха кӗрсе тӗпчемел-
ле терӗмӗр. Куна тепӗр тӗслӗх те уҫҫӑн кӑтартать. Туй 
сӑнарех хӑть. Мӗнле туй вал, Нарспипе Сетнер ятне 
лартнӑскер? — «Пӑсӑк туй» тет Иванов. Сӑлтавӗсенчен 
пӗри — ашшӗ-амӑшӗн икё питлёхё. Йёри-тавралли тёнчен 
чунсӑрлӑхӗ те туй пӑсӑкнех палӑртать: ӗҫме-ҫиме пыни-
сем «шеп те пуле туй» тесе «вӑйран тухса сикеҫҫӗ», сарӑ 
хӗрӗн нушине «пӗртте вӗсем пӗлмеҫҫӗ». Туя пӑсас тесе 
ашшӗ те хытӑ тӑрмашать — вӑл мар-и-ха сӗм вӑрмана 
шуйхантарса, аркатса хӑвараканни. Усал ӗҫ ахрӑмланса 
каяс техӗм хьгоаканни? Халӗ вӑл туйра арӑш-пирӗш сик-
се ташлать. «Акӑ ӗнтӗ, пӑх ӗнтӗ, Епле ташлать ват хуҫа», 
— йӗплет поэт «Арҫурирен» тӳррёнех илнӗ йӗркепе. («Акӑ 
ӗнтӗ, пӑх ӗнтӗ... Сикрӗ тухрӗ ҫырмаран, Пӗкке хуҫрӗ ҫур-
маран».) М.Федоров витӗмне хӑй ҫинче питӗ вӑйла туйнӑ 
Иванов Михетер арҫури ташшине саптарнине систермест-
и тен? Каланӑччӗ вӗт Сетнер: «Кӗлрен вутӑ тӑвас ҫук». Ял 
пуянӗ вара, чысне ярса, ял-йышӗпе кавар тӑвать: пулнӑ 
ӗҫ ҫинчен «ҫӗн кӗрёве калар мар», «шепрех туй тӑвар»! 
Михетер хӑтланкаларӑшӗсенче ҫапла усалран усал сыпӑ-
нса пьфать, вал лартакан туй та — арҫури туйё. Хӑй 
вилӗмне сиссе аҫтахаланать Йарспи ашшӗ, ачин вилӗмӗ 
умӗнчи туйра сикет. Кунашкал ӗҫ-пуҫ «Нарспире» кӑна-
и вара? «Ялтари» (Ф.Павлов) туя та «юнлӑ» туй темелле. 
П.Осиповен «Айтарёнчи» туй та ҫав сӑпатлӑ. Хв.Аки-
верён «Туй» повеҫӗнчи ҫакнашкал уяв вара пукле вил-
нисен масарӗ ҫинче асӑхать. 

Е виле проблемине илер-и? Ӑнсӑртран мар туй сӑнар-
ӗсем пӳкле вилӗмпе ҫыхӑнни. «Нарспирех» пилёк виле 
терӗмӗр, «Тимӗр тылӑра» — иккё, «Хура ҫӑкӑрта» — иккё, 
Акиверӗн «Туйӗнче» — тӑваттӑ... Ҫак лару-тӑрусенчен 
пёри те вилӗмсӗр вӗҫленмест. Вӑрттӑнё ҫакӑ-тӑр — пӗр 
кӑтӑрса кайнӑ усала нимӗнпе те чарма май ҫук: кӑтӑрса 
кайнӑ тылӑ армансене, аслӑксене аркатать, тухатмӑша 
хӑйне те вилӗм «пӳрет». Шерккей те шар курать — 
арӑмӗпе хӗрӗ вилеҫҫӗ, ҫурчӗ ҫунса каять, ывӑлӗ ҫула тух
са каять. Ҫав сывлӑш хавалӗ «Нарспире» те вӑй илет: 
Михетерпе карчӑкӗ усала вӑратнӑ, апла-тӑк вӗсене хур 
тивӗҫмеллех. Тӑхтамана та масарта сӑваплӑ вьфӑн лекес 
ҫук. Пӑхса тӑрӗ-ши ял-йыш ун тӑприне Нарспи тӑприне 
пӑхса тӑнӑ пек? Иванов ӑна шантарса каламасть, текст 
тӑршшӗпех ҫӗн кӗрӗве питлесе, тӑрӑхласа хакласа пы-
рать. Эппин, манӑҫас шӑпа та тивёҫме пултарӗ, тен, Тӑхта-
мана, пӗрлӗхсӗр (ача-пӑчасӑр) пулса тӗтём сӳнтерес кун-
ҫул. Ытарлӑн ҫавӑрса каласан, cap хӗрӗн пулас упӑшки 
хӑй валли хӑй шӑтӑк алтать. Акиверӗн «Хуттӑр Хӗли-

мунӗнчи» герой иртнине аса илет, тахҫан пытарнӑ япа-
ласене ҫӗр айёнчен чавса каларать. Ку вал уншӑн — 
чыссӑр, пӳкле вилӗм шӑтӑкӗ. Д.Гордеевӑн «Шӑрҫа пуҫлӑ 
ҫӑпата» повеҫӗнчи ашшӗ те ывӑлне виле шӑтӑкӗ чавса 
тӑранма вырнаҫтарать, хӑй те ҫав ӗҫпе аппаланнӑ вӑл. 
Эппин, иккӗшӗ те вӗсем масара лекеймес шӑпа хатӗр-
леҫҫӗ хӑйсем валли. Тӑпра, шӑтӑк тенисем чӑваш лите-
ратуришён ӑнсӑртран сӑнарсем мар, ӗмёрхи категори-
сем вӗсем. Прозӑпа поэзире, драмӑра ҫак сӑнарсем урлӑ 
писатель-поэтсем чыслӑ ят, сум проблемине ҫӗклеҫҫӗ, чун 
таси пирки сӑмах пуҫараҫҫӗ. Шӑпа, кун-ҫул ӑнлавсем 
чӑвашсемшӗн ырӑ ятпа, чун тасипе ҫыхӑннӑ-мӗн, анчах 
вӗсене чӑвашсем яланах халӑхӑн ӗмӗрхи ӗненӗвӗ, наци 
философийӗ урлӑ ӑнланса пынӑ. 

Каллех «Нарспи» патне таврӑнар. Тӑхтаман вилнӗ хы-
ҫҫӑн тапранса каять-шим унти тӳнтерлӗх таппи? Вӑл ви-
лессе сиссе, ӑна вӗлерме тӗв туса хастарланнинчен ҫеҫ 
тытӑнать-ши пӳкле кун-ҫулӑн ӳсӗмленсех пыракан син-
керӗ? Ҫук-тӑр. Нихҫан та кун-ҫул еккине алла илес, ӑна 
ҫӗнтерес ӗмӗт пулман чӑвашӑн, ҫурасас йӑла ытларах 
пӑшӑрхантарнӑ ӑна. Ивановшӑн ку пушшех те кӑтар-
туллӑ. Ҫак тёлӗшрен «Юмӑҫ патёнче» сыпӑка пролог кар-
тне лартма пулать пулӗ, ватӑ ҫын каланӑ сӑмахсем пур 
героя тивӗҫеҫҫӗ теме пулать: «Чӗри татӑк — сыпӑнмӗ», 
«Ҫамки шӑтӑк — хупӑнмӗ», «Шанса кайӗ вӗри юн»... 
Мӗншӗн ҫапла пулнӑ-ши ку? Акӑ мӗншӗн пулӗ — вилём-
рен хӑраман чӑваш ҫынни, чыссӑр вилсе ята ярасси шик-
лентернӗ ӑна нимрен ытла, ял ҫинче ырӑ мар ят хӑварас-
си хӑратнӑ. Ав, «Арҫурири» Хӗветӗр — сӑвапсӑр вилнӗ, 
вилсен те ырӑ вырӑн тупайман Энтри арҫури пулса ту
хать ун умне, пӳкле вилсен мӗн пулма пултарассине сис-
терет: «кам хӗрхенӗ ачама», «хуньӑм хӗрӗ — хура хӗр 
Хурлӑх курма вӑл юлать». Куна ӑнланмалла: сарӑмсӑр 
вилнисене ыр масара кӗртмен, ятне ҫӑва туса панӑ. Нар-
спие те хӑй ҫакӑннӑ вырӑнах чавса чикеҫҫё, анчах сил-
писен ӑна усалпа асӑнасси ҫук, тӑприне пӑхсах тӑраҫҫӗ, 
«ялан, ҫумӑр ҫумасан» шыв сапаҫҫӗ — ан ҫурӑлтӑр, чыс-
не ярса, ирёке тухса намӑс курса ан ҫӳретӗр теҫҫӗ-тёр. Хв. 
Уярӑн «Таркӑнӗнчех» урӑхла сӑн — ҫӗр типсе кушӑр-
хать те ун хушӑкӗсенчен тухнӑ вилесем (пӳклисем) ҫӗр 
ҫинче нӗртен кайса ҫӳреҫҫӗ, ҫумӑр пӗлӗчӗсене хӑратаҫҫӗ. 
Ҫавӑнпа вёсен кӑкри ҫине (ан тухчӑр тесе) шалча ҫапать 
ял-йыш. Халиччен калани-туни хӑех ҫапла шухӑш пат
не ҫитерет — таса ят, ята ан ҫӗрт, атте-анне ячӗ тени 
чӑвашшӑн ҫӑвар вьшятни пулман. Ватӑсем те ав ҫамрӑк-
сене сапла ыр суннӑ: «Турӑ ыр вырӑн патӑр сана». Ку 
ӗнтӗ вал «ьф ҫын пулса ыр вилёмпе вил», «кушак ҫури 
мар тесе тирпейлесе пытарӗҫ» тениех. Ку та — ялӑн ёмёрхи 
йӗрки: йышпа, ялпа пӗрле пурӑнмалла пулнӑ чӑвашӑн, 
«йышран юличчен муртан юл» тесе вӗрентнӗ ҫамрӑксе-
не. Михетерпе карчӑкӗ вара хӑйсене кӑна вырӑна хурас 
тунӑ, ял йӑлине пӑрахӑҫлас, унран иртсе каяс ӗмӗтпе хав-
халаннӑ. Турӑ та чӑваш ҫыннине ҫав пӗрлӗхшӗн чун панӑ. 
Нарспире, ав, Турӑ панӑ чунпа ашшӗ-амӑш суннӑ кун 
хирёҫ тӑрӑва кӗреҫҫӗ. «Эй, турӑҫӑм-пӳлӗхсӗм, Мӗншӗн мана 
чун патӑн?» — асапланать пурнӑҫӗ вӗҫне ҫитнӗ ҫамрӑк 
арӑм. 

Акӑ: этем ҫӗр ҫине пурӑнма ҫуралать, анчах чунлӑн, 
чыслӑн пурӑнма вырӑн тупаймасть. Леш тёнчере те сӑвап 
тупаяс ҫук Нарспи (Пинерпи, Елюк, Селиме...), ӑнаӗмӗр 
канмалӑх масар вырӑнӗ те паман шӑпа. Ҫак енпе Ю.Зай-
цевӑн картинине асӑнма кӑсӑк: упӑшкине вӗлернӗ хыҫ-
ҫӑн тӑр-пӗччен юлать хӗрарӑм. Хыҫалта кӗҫ усала ҫаврӑ-
нса вӑрман тӑрӑх чупас упӑшки вьфтать, сӗтел-пукан чуна 
ҫӳҫентерет, малта, ҫурма уҫӑ алӑкра ум тёнче вутлӑн-

кӑварлӑн алхасать. Умӗ те (ку тӗнче), хыҫӗ те (леш тӗнче) 
ют халь геройшӑн, вилӗ вал тек. Вӑрман та тискер, шуй
ттан алхасать унта: «Армак-чармак йывӑҫсем Пуҫӗсе-
не сулаҫҫӗ... Ҫулне пӳлсе тӑраҫҫӗ... Ват йывӑҫсем хуш-
шинче Арҫурисем выляҫҫӗ... Аллисене тӑсаҫҫӗ». Кала-
масӑрах паллӑ — Арҫури Хӗветӗре хӑваласа чупнипе 
пёр пек сцена ку. Кунта та М.Федоров витӗмӗ хытах 
сисёнет, икё хайлавёнче те арҫурисем пёр пек сӑпат 
тупаҫҫӗ; вӑрман ахӑрни те икӗ ӑстан чылай енпе тел 
килет... 

Нарспие ҫӑмӑлҫах хёр, юхха тесе пахаламалли усло-
висем ҫук та иккен поэмӑра. Содержанийӗ ун — тёпрен 
философиллӗ, тарӑн шухӑшлӑ; ытахаль вак-шак, ансат 
публицистика, килти пурнӑҫ, хамӑр чун лутралӑхӗ ен-
чен ҫеҫ хаклама питӗ хӗн ӑна. Ҫитменнине, поэмӑра 
палӑрнӑ коллизи вуншар чӑваш ӑстин хайлавёнче кӑна 
мар, тухӑҫ халӑхӗсен вуншар литературинче те палӑрнӑ 
(тутар, пушкӑрт, узбек, иран, перс...), ҫав культурӑсен-
чен вӑл анӑҫа (Англие) куҫнӑ, Ромеопа Джульетта сю-
жечӗ пулса кунта таврӑннӑ. Историре тӗрлӗ сӑпатлӑн 
аталаннӑ вӑл, ҫав сюжет, тӗрлӗ хайлавсенче сӑнланнӑ. 
И.Петрован «Телей ҫулӗ» драми те, сӑмахран, ҫав никӗс 
ҫинчех хывӑннӑ. «Ку сюжетӑн историйӗ, — тет В.Роди
онов тӗпчевҫӗ, — хӑйӗнче 700 ҫул патнелле тапхӑра 
ытамлать». Ун ҫапла турачӗсем хывӑннӑ: 1) чӑваш хӗрне 
ют ҫӗршыва качча параҫҫӗ; 2) чӑваш хӗрне савнӑ (чухӑн) 
ҫыннинчен уйӑрса кӑмӑл туртман пуяна качча параҫҫӗ... 
Йаллах, ҫак йӗрсен туратланӑвне пӗр енлӗ кӑна мар, 
нумай туратлӑн тӗпчесе пӗлмелле, вара каланӑ сӑмах 
та ӗненмелле пулӗ, хӑйӗн ҫиелтенлӗхӗпе куҫа тӑрӑнмӗ. 
Ҫич-сакӑр ӗмӗр хушши илентернӗ сюжет кашни писа
телен ачапчалӑхне (Егорова каланӑ пек), хӑй шӑпин 
«фотографилӗхне» ҫеҫ палӑртать, паянхи чӑвашӑн пур-
нӑҫӗпе тӗл килмест тесе ҫирӗплетни кӑмӑла тивӗҫтер-
мест. Идеал тени те... Семленнӗ-ши К.Иванов ҫӗршер 
ҫулсем пӗр сӑпатлӑ пулмалли идеал тупса парӑп тесе? 
Ҫук-тӑр, унашкалах айван пулман пуле пысӑк поэт. 
Идеал тени те пёр вырӑнта тӑмасса, «Нарспи» поэмӑна 
вулакан кашни ҫӗнӗ ӑру ҫав идеала поэмӑн тӗрлӗ енӗ-
сенче тупасса ӗненнӗ-тӗр вал. Ененменех пултӑр-и эп
пин? Пулин! Хальхи пурнӑҫ ыйтӑвӗсене Иванов шалтти 
татса парасса кӗтсе ларӑпӑр-и эппин? Хамӑр вӑя пӗрре 
те шанмӑпӑр-и? Кун пек туни ытла та кичем пулёччё. 

Юлашкинчен пӗр-ик сӑмах учительсене каласа хӑва-
рас килет. Хамӑн статьяра «Нарспи» поэмӑна халӑх 
философийӗ, шухӑшлавӗ тӗлӗшӗнчен хакларӑм. Лите-
ратуроведени, литература теорийё кашни хайлавах (вал 
шутра «Нарспие» те) тёрлё енчен тишкерме, хак пама 
пултарать (типологипе сюжет йёркеленёвё, поэтика 
тытӑмӗ тата ыт. те). Пёр япалана ҫеҫ асра тытас пулать 
— тишкерӳ наука шайӗнче пултӑр, сӑмах вылятни, мода 
хыҫҫӑн кайса ӗлӗк ьфӑ, лайӑх пулнӑ сӑнарсене халӗ усал-
лисен, сивлеккисен йышне кӗртсе хуни ан пултӑр. Ди-
летантла хайлавсем, пули-пулми авторсем хыҫҫӑн кай
са ачасен пуҫне минретме кирлӗ мар. Паллах, ку шкул-
та, класра тӗрлӗ шухӑшлӑх пулмалла мар, учитель ка
лана шухӑш ҫеҫ тӗрӗс тенине пӗлтермест. Тавлашу та 
кирлӗ класра, ачасем хӑйсен шухӑшӗсене пӗр-пӗрне 
пӗлтерччӗр, хирӗҫлеччӗр юлташӗсене. Ку — паянхи 
вӗренӳ ӗҫӗн палли. Анчах та ҫакна асра тытмалла: пур-
нӑҫ ҫӗр тӗрлӗ ҫаврӑнсан та, ҫут Хӗвел айӗнче, ҫӗр ҫинче 
яланхи, хӑйсен хакне ҫухатман ӑнлавсем, пулӑмсем, япа-
ласем пур. Тӗнче литературин ылтӑн фондне кӗнӗ «Нар
спи» поэма — ҫав шутра. 

«Халӑх шкулӗ», 1998, 1№, 57-61 с.с. 


